Die herkenning van hoëfrekwensiewoorde en die direkte onderrig van die vaslegging van klanke bevorder 
leesvaardighede van leerders in die Grondslagfase

ABSTRACT

It is of utmost importance for learners to master language in order to learn effectively at school. Learners are initially taught in school to read and write. Learners should later be able to use acquired reading skills to learn, and acquired writing skills must be applied to reproduce that which has been learnt. If learners do not master the foregoing skills, their progress at school will be seriously handicapped.

In spite of the implementation of the National Curriculum Statement Grade R-9 (Schools) and Grade 10-12 (Schools) as well as the Foundations for Learning-campaign, illiteracy is still a serious problem in South Africa. Because the basis of all reading and writing skills are laid in the Foundation Phase, it is necessary for drastic steps to be taken to ensure that learners will be able to read with comprehension in their first years at school.

This research is aimed at proving the significant relationship between high frequency words and reading skills (measured by word recognition and reading comprehension) and also to prove that the teaching of high frequency words can lead to the improvement of the above mentioned reading skills. The gathering/collection of data is characterised by the use of standardised tests.  Use was made of descriptive statistics; Pearson’s product moment correla​tions and Cohen’s r-values; t-tests and Cohen’s d-values; as well as one sample t-tests to analyse and interpret data.
Key words: sight-words, high frequency words, reading skills, Dolch words, foundation phase, fluency, reading comprehension, kindergarten.
LITERATUURSTUDIE
Esterhuyse et al. (2002:144), Pretorius (2002:169) en Hugo et al. (2005:210-211) meen dat leerders wat nie daarin slaag om in goeie lesers te ontwikkel nie, heel waarskynlik nie goed op skool en na skool sal presteer nie. Pretorius en Machet (2003:46) steun hierdie stelling en dui aan dat daar ‘n korrelasie bestaan tussen goeie leesvaardighede en akademiese prestasie en dat leesgeletterdheid die ruggraat vorm van skolastiese sukses op primêre, sekondêre en tersiêre vlak (Pretorius & Machet, 2004:129). Meij (1991:5) erken ook die belangrikheid van lees en is van mening dat leerders oor ‘n globale sigwoordeskat
 moet beskik alvorens leesgeletterdheid kan realiseer. Chen (2005) onderskryf die mening van Meij  (1991:5) en meen dat die aanleer van hoëfrekwensiewoorde as sigwoorde uiters belangrik is om leerders sodoende in staat te stel om met begrip te kan lees.  

Shanker en Ekwall (1998:77) sowel as die Department for Education and Skills (2004) definieer hoëfrekwensiewoorde en sigwoorde as woorde wat dikwels in tekste voorkom en onmiddellik herkenbaar behoort te wees. Aucamp (1932) identifiseer die mees algemeen gebruikte woorde (hoëfrekwensiewoorde
) in die Afrikaanse taal en rangskik hierdie woorde volgens verbruikersfrekwensie. In sy boek, Woordeskat en woordherhaling (Aucamp, 1932) word ‘n volledige hoëfrekwensiewoordelys verskaf (Aucamp, 1932:79-90). 

Aucamp (1932) is nie die enigste navorser wat die belangrikheid van hoëfre​kwensie​woorde besef het en daarom toepaslike lyste gepubliseer het nie. Dolch (Ekwall & Shanker, 2003:523, Pressley, 2006:211) het ‘n lys van die 220 mees gebruikte woorde in Engels (Dolch Basic Sight Vocabulary) ontwikkel en Fry en Fountokidis (1993:23-30) publiseer ‘n lys van 1000 mees gebruikte woorde in Engels in The Reading Teacher’s Book of Lists. Lerner en Kline (2006:384-385) verskaf ‘n lys van 220 hoëfrekwensiewoorde (Engels) en stel voor dat leerders hierdie lys woorde aan die einde van Graad 3 moet ken (Lerner & Kline, 2006:383). Grové en Hauptfleish (1984:170) meen dat dit noodsaaklik is vir leerders om met ‘n enkele oogopslag ‘n aantal woorde te kan lees en stel ‘n lys van 275 hoëfrekwensiewoorde saam (Grové & Hauptfleish, 1984:174-175). Volgens die mening van Meij en Meij (1991:5) sowel as Heyns (1993:4-16 – 4-29) is die lys hoëfrekwensiewoorde soos dit opgestel is deur Aucamp (1932:79-90) verteenwoordigend van die mees gebruikte woorde in Afrikaans. 
Vacca et al. (1991:256) en Pressley (2006:211) meen dat wanneer leerders in staat is om hoëfrekwensie​woorde teen ‘n vinnige tempo visueel te kan identifiseer, hulle in staat sal wees om met groter gemak te kan lees, die teks beter sal verstaan en meer gewillig sal wees om te lees. Indien visuele woordherkenning te veel tyd in beslag neem en aanhoudende fikserings
 plaasvind tydens die leesproses, is daar min geleentheid tot leesbegrip (Rasinski et al., 2005:22). Wat in werklikheid gebeur is dat die spoed van herkenning van die klanke so stadig geskied dat die leerder se korttermyngeheue (ongeveer vier na vyf sekondes vir ses eenhede) ooreis word en daar nie ruimte vir sinvolle gehele is nie (Burns, 2006:23). Lee (2004) en Chen (2005) meen dat leerders in die Grondslagfase basiese hoëfrekwensiewoorde onmiddellik moet herken alvorens hulle leer om te lees, aangesien hoëfrekwensiewoorde in ‘n groot mate verteenwoordigend is van die leeswoordeskat waaraan leerders in hierdie fase blootgestel word. 
Indien hoëfrekwensiewoorde onmiddellik deur leerders herken (geoutomatiseer) word, behoort die informasie in die langtermyngeheue gestoor te word (inligting wat deur oorleer byna op refleks beskikbaar is). Dit behoort mee te bring dat leerders met groter gemak en spoed lees, wat beter leesbegrip tot gevolg behoort te hê (Shanker & Ekwall, 1998:77).
Omdat die woordelys soos saamgestel deur Aucamp (1932:79-90), net soos die woordelys van Fry en Fountokidis (1993:23-30), volgens gebruikersfrekwensie gerang​skik is, is dit belangrik om in gedagte te hou dat woorde wat vroeër in die lys voorkom belangriker geag word as woorde wat later gelys word. Aucamp (1932:109) dui aan dat die eerste 100 woorde van die hoëfrekwensiewoordelys 60,9% van gelese materiaal verteenwoordig. Fry en Fountokidis (1993:23-30) ondersteun die mening van Aucamp (1932:109) en rapporteer as volg: die eerste 25 woorde verteenwoordig ‘n derde van alle geskrewe materiaal, die eerste 100 woorde die helfte van alle geskrewe materiaal en die eerste 300 woorde 65% van alle geskrewe mate​riaal. 

Verdere ondersteuning vir die belangrikheid van die eerste 100 woorde wat op hoëfre​kwensiewoordelyste voorkom, kom van die Department for Education and Skills (2004) as daar klem gelê word op die belangrikheid van die eerste 100 hoëfrekwensiewoorde in die woordelyste van die belangrikste Europese tale, naamlik Frans, Duits en Spaans. 

Die aanname is verder versterk deur die resultate van aksienavorsing wat onderneem is deur die navorser en 125 BEd-studente in die module GELG 311: Geletterheid in die Grond​slagfase. Die opname toon aan dat die eerste 100 hoëfrekwensiewoorde, soos dit voorkom in Aucamp se woordelys (1932:79-83), 68% van lektuur wat tans deur leerders van die Grondslagfase gelees word, verteenwoordig. 

METODE VAN NAVORSING
Die navorsing is gebaseer op die positivistiese epistemologie wat die wetenskap verklaar as die weg tot waarheid, om sodoende die wêreld beter te verstaan, te voorspel en te kontroleer (Krauss, 2005:760). Die positivistiese paradigma is gebaseer op die empirisme wat daarop aanspraak maak dat observering en meting die kern van wetenskaplike navorsingspogings is (Trochim, 2000). Die navorsingsbenadering wat in die positivistiese epistemologie figureer is kwantitatiewe navorsing. 

deelnemers en steekproef
‘n Maksimale verskeidenheid steekproef (Graad 2-leerders wat in Afrikaans onderrig word), is by drie Afrikaanse laerskole in die Noordwes-provinsie gedoen. Hierdie drie skole is gebruik, omdat die omstandighede in die skole divers is met betrekking tot sosio-ekonomiese welvaart, strategiese ligging, ras van leerders en die onderrig van hoëfrekwensiewoorde. Om etiese redes sal daar na die skole verwys word as Skool 1, Skool 2 en Skool 3. Die volgende aantal Graad 2-leerders van die onderskeie skole vorm deel van die steekproef:

· Skool 1:
33 leerders (14 dogters en 19 seuns);

· Skool 2:
29 leerders (14 dogters en 15 seuns); en

· Skool 3:
30 leerders (12 dogters en 18 seuns).

Daar neem altesaam 92 leerders in Graad 2 aan die studie deel. Die proef​persone van Skool 1 is oorwegend wit leerders, maar daar is ook swart en bruin leerders in die groep. Die sosio-ekonomiese stand van die ouers is gemiddeld tot laag. Die onderwysers gee doelgerig aandag aan die onderrig van hoëfrekwensiewoorde gedurende klastyd en dra ook kennis van ‘n lys met hoëfrekwensiewoorde.
Die proefpersone van Skool 2 is ook oorwegend wit leerders, maar daar is meer swart en bruin leerders in die groep as in Skool 1. Die sosio-ekonomiese stand van die ouers is gemiddeld, laag en baie laag. Die onderwysers van hierdie skool is bewus van die bestaan van ‘n lys met hoëfrekwensiewoorde en gee op lukrake wyse aandag aan die onderrig daarvan gedurende klastyd. 

Die proefpersone van Skool 3 is swart en bruin leerders. Die sosio-ekonomiese stand van die ouers is oorwegend laag en baie laag. Skool 3 is ‘n voorheen benadeelde skool in ‘n agtergeblewe gebied en die onderwysers van hierdie skool is nie bewus van die bestaan van ‘n lys met hoëfrekwensiewoorde nie en gee gevolglik nie aandag aan die onderrig daarvan gedurende klastyd nie. 
Meetinstrumente
Die volgende gestandaardiseerde meetinstrumente
 is gedurende die eenmalige dwarsdeur​snitopname-ontwerp gebruik: 

· Die Eenminuutwoordleestoets: Vorm 1 (Onderwyskollege vir Verdere Opleiding, 1986:15; Transvaalse Onderwysdepartement, 1993:15) is gebruik om leerders se visuele woordherkenningsvaardighede (gemeet in jare en maande) ten opsigte van hoëfrekwensiewoorde te bepaal.

· Die U.K.-gegradeerde leestoets
 (Onderwyskollege vir Verdere Opleiding, 1986:20; Heyns, 1993:Bylae 5–B; Transvaalse Onderwysdepartement, 1993:20) is gebruik om die leerders se visuele woordherkenningsvaardighede (gemeet in jare en maande) ten opsigte van hoëfrekwensiewoorde én onbekende woorde te bepaal. Dit is gebruik om elke leerder se leesouderdom (gemeet in jare en maande) vas te stel.

· Die volgende Prosaleestoetse en begripsvrae is gebruik om die leerders se leesbegrip (gemeet in persentiel) vas te stel:
· Graad 1:
Aap is gefop (Transvaalse Onderwysdepartement, 1993:31-32; Onderwyskollege vir Verdere Opleiding, 1986:31-32); 

· Graad 2:  
Goeie maats (Transvaalse Onderwysdepartement, 1993:33-34; Onderwyskollege vir Verdere Opleiding, 1986:33-34).

· Graad 3: 
Lida se geskenk (Transvaalse Onderwysdepartement, 1993:37-39; Onderwyskollege vir Verdere Opleiding, 1986:37-39).

Die instruksies, afneemprosedure asook nasien en interpretasie van toetse (Transvaalse Onderwysdepartement, 1993:11-13; Onderwyskollege vir Verdere Opleiding, 1986:11-13) is  eerbiedig. 

Data-analise
Die data is ontleed deur die Statistiese Konsultasiediens van die Noordwes-Universiteit (Potchefstroom-kampus) en die volgende statistiese tegnieke is tydens die ontleding van die data gebruik:

· beskrywende statistiek;

· Pearson se produkmomentkorrelasies en Cohen se r-waardes;

· t-toetse en Cohen se d-waardes; en

· eensteekproef t-toetse.
Die SAS- en STATISTICA-pakette is gebruik om die data te ontleed (SAS OnlineDoc®, Version 9.1, Cary, NC).

Bespreking van resultate
Die verband tussen die herkenning van hoëfrekwensiewoorde en leesvaardighede (gemeet aan visuele woordherkenning en leesbegrip)
Die data toon dat daar in Skool 1 statisties sowel as prakties betekenisvolle korrelasies is tussen die leerders se visuele woordherken​ningsvaardighede, leesouderdomme en die mate van leesbegrip waaroor hulle beskik. Daar is ‘n reglynige verband tussen die herkenning van hoëfre​kwensiewoorde en die leesvaardighede (gemeet aan visuele woordherkenning en lees​begrip) van die leerders van Skool 1. 

Daar is in Skool 2 statisties sowel as prakties betekenisvolle korrelasies tussen die leerders se visuele woordherken​ningsvaardighede, leesouderdomme en die mate van leesbegrip waaroor hulle beskik. 

Die data toon dat daar by Skool 3 statisties sowel as prakties betekenisvolle korrelasies is tussen die leerders se visuele herkenning van hoëfrekwensiewoorde en die leerders se leesouderdomme, sowel as die leerders se woordherkenning en leesbegrip. Die korrelasie tussen die leesouderdomme en leesbegrip van die leerders is nie statisties of prakties betekenisvol nie.

By die totale steekproef is daar ‘n korrelasie van 0.72 tussen die Eenminuutwoordleestoets en die U.K.-gegradeerde leestoets. Dit dui daarop dat daar ‘n korrelasie is tussen die proefpersone se vermoë om hoëfrekwensiewoorde visueel te herken en hul leesouderdomme. Die korrelasie van 0.75 tussen die Eenminuutwoordleestoets en die persentiel van die Prosaleestoets wys op ‘n reglynige verband tussen die proefpersone se visuele herkenning van hoëfrekwen​siewoorde en begripslees. Hoe beter die visuele herkenning van hoëfrekwensiewoorde is, hoe beter sal die persentiel van die Prosaleestoets wees. Die korrelasie van 0.59 tussen die U.K.-gegradeerde leestoets en die persentiel van die Prosaleestoets dui op ‘n reglynige verband tussen die proefpersone van die steekproef se leesouderdom en leesbegrip (Steyn, 2000:174-175) (vgl. Tabel 1).

	TABEL 1:
Die korrelasies (reglynige verband) tussen die herkenning van hoëfrekwensiewoorde en leesvaardighede (gemeet aan visuele woordherkenning en leesbegrip) van die hele steekproef (n=92)

	
	Eenminuut-woordleestoets (woordherkenning)
	UK-gegradeerde leestoets
(leesouderdom)
	Persentiel van Prosaleestoets
(leesbegrip)

	Kronologiese ouderdom
	-0.05
	-0.07
	-0.11

	Eenminuut-
woordleestoets
(woord-
herkenning)
	
	0.72 *

              +++
	0.75 *

              +++

	U.K.-gegradeerde leestoets
(leesouderdom)
	
	
	0.59 *

             +++


Legende: 
Prakties betekenisvol: 
Statisties betekenisvol:

+
Klein effek. 
*
p < 0.05
++
Medium effek.
+++
Groot effek en ook prakties betekenisvol.

Die data toon aan dat daar statisties sowel as prakties betekenisvolle korrelasies is tussen die proefpersone se visuele herkenning van hoëfrekwensiewoorde, leesouderdomme en die mate van leesbegrip waaroor hulle beskik. Uit die korrelasies wat bespreek is, blyk dit dat daar ‘n reglynige verband bestaan tussen die herkenning van hoëfrekwensiewoorde en die leesvaardighede (gemeet aan visuele woordherkenning en leesbegrip) van die proefpersone. 

Indien leerders se vermoëns om hoëfrekwensie​woorde te herken verbeter, sal hul leesvaardighede (gemeet aan visuele woordherkenning en leesbegrip) ook  verbeter. Hierdie aanname word ondersteun deur studies gedoen deur Frantantoni (1999:16) waarin daar gerapporteer word dat die inoefening van hoëfrekwensiewoorde, in hierdie spesifieke geval hoëfrekwensiewoorde uit die Engelse woordelys van Fry (1980:284-289), tot verbeterde leesvlotheid en leesbegrip aanleiding gegee het.

Leesvaardighede (gemeet aan visuele woordherkenning en leesbegrip) van leerders in verskillende skole
Wanneer die eensteekproef t-toetse ontleed word kan die volgende gevolg​trekkings gemaak word (vgl. Tabel 2):
· Die leerders van Skool 1 het toegang tot die direkte onderrig van hoëfrekwensiewoorde en presteer die beste in die Eenminuutwoordleestoets (wanneer hul prestasies met die proefpersone van die hele steekproef vergelyk word). 

· Omdat die leerders van Skool 1 oor beter woordherkenningsvaardighede beskik as die leerders van die ander twee skole, toets hul leesouderdomme (U.K.-gegradeerde leestoets) die naaste aan hul chronologiese ouderdomme.
· Dit gee weer daartoe aanleiding dat die leerders van Skool 1 die beste van die drie skole in die Prosaleestoetse (leesbegripstoetse) presteer en die hoogste telling op die persentielranglys behaal.

Die aanname kan gemaak word dat indien hoëfrekwensiewoorde direk aan leerders onderrig word, dit ‘n positiewe effek op hul leesouderdomme en leesbegrip het (vgl. Tabel 2).
	TABEL 2:
Gemiddelde tellings in jare en maande soos behaal deur die hele steekproef (n=92)

	Veranderlike
	Skool 1
	Skool 2
	Skool 3

	Eenminuutwoordleestoets
	6.9
	6.4
	5.8

	U.K.-Gegradeerde leestoets
	7.3
	6.2
	5.9

	Prosaleestoets: Persentiel
	21.8
	16.4
	3.6


Die tweede navorsingsvraag wat gevra is, is hoe die leesvaardighede (gemeet aan visuele woordherkenning en leesbegrip) van Graad 2-leerders in verskillende skole met betrekking tot die onderrig van hoëfrekwensiewoorde verskil. Hierdie vraag word beantwoord wanneer die resultate van die eensteekproef t-toetse vergelyk word:

· Die proefpersone van Skool 1 (direkte onderrig van hoëfrekwensiewoorde) is die beste daaraan toe met betrekking tot woordherkenning, leesouderdom en leesbegrip.

· Die proefpersone van Skool 2 (lukrake onderrig van hoëfrekwensiewoorde) is beter daaraan toe as die proefpersone van Skool 3 waar hoëfrekwensiewoorde glad nie onderrig is nie. 

Die aanname kan gemaak word dat die leesvaardighede (gemeet aan visuele woordherkenning en leesbegrip) van Graad 2-leerders in die verskillende skole verskil. Die direkte onderrig van hoëfrekwensiewoorde het ‘n positiewe invloed op die leesvaardighede (gemeet aan woordherkenning en leesbegrip) van leerders en die lukrake onderrig daarvan in ‘n mindere mate. 
Aanbevelings vir die Grondslagfase aan die Portefeulje Komitee Basiese Onderwys
Leemtes en aanbevelings ten opsigte van die assesseringstandaarde “herken sommige hoëfrekwensiewoorde” en “herken ‘n toenemende aantal hoëfrekwensiewoorde”

Die Britse National Literacy Strategy (aangehaal deur Stuart et al., 2000:13) stipuleer dat leerders in Brittanje reeds in hul voorskoolse jaar (Graad R) onderrig moet word om 45 hoëfrekwensiewoorde onmiddellik te kan herken. Aucamp (1932:7-9) sowel as Fry en Fountokidis (1993:11-12) maak daarop aanspraak dat leerders meer as die helfte van alle geskrewe materiaal behoort te kan lees indien die eerste 300 hoëfrekwensiewoorde, wat op hul lyste voorkom, bemeester kan word. 
Gegrond op die navorsing wat daar vir hierdie artikel gedoen is, word voorgestel dat daar in Afrikaanse en Engelse skole in Graad 1 80 hoëfrekwensiewoorde aangeleer word; terwyl daar in Graad 2 en Graad 3 onderskeidelik 110 nuwe hoëfrekwensiewoorde per jaar aangeleer word (vgl. Tabel 3).

	TABEl 3:
Frekwensie en kwartale waarvolgens hoëfrekwensie-woorde (AUCAMP, 1932:79-90; FRY & FOUNTOKIDIS 1993:11-12)    AANgeleer behoort te word

	Graad
	Hoëfrekwensiewoorde soos genommer vanaf 1 tot 300
(Frekwensie)
	Uiteensetting van kwartale waarin 
hoëfrekwensiewoorde aangeleer moet word

	Graad 1
	1-80
	Kwartaal 1: Woorde 1-10

Kwartaal 2: Woorde 11-30

Kwartaal 3: Woorde 31-50

Kwartaal 4: Woorde 51-80

	Graad 2
	81-190
	Kwartaal 1: Hersiening van woorde 1-80 asook die aanleer van woorde 81-100

Kwartaal 2: Woorde 101-125

Kwartaal 3: Woorde 126-150

Kwartaal 4: Woorde 151-190

	Graad 3
	191-300
	Kwartaal 1: Hersiening van woorde 1-190 asook die aanleer van woorde 191-230

Kwartaal 2: Woorde 231-260

Kwartaal 3: Woorde 261-280

Kwartaal 4: Woorde 280-300


In die Foundations for Learning-dokument word daar na hoëfrekwensiewoorde verwys as “sight words”. In teenstelling met die aanbeveling soos gemaak in Tabel 9 van hierdie artikel word daar in hierdie dokument van leerders verwag om in die vierde kwartaal van Graad 1, 200 hoëfrekwensiewoorde aan te leer (DoE, 2008:20). In Graad 2 en Graad 3 moet die leerders in elke kwartaal 25 nuwe hoëfrekwensiewoorde aanleer (DoE, 2008:23,25), dus 100 nuwe hoëfrekwensiewoorde per jaar. Die Foundations for Learning-dokument verskaf nie ‘n lys van hoëfrekwensiewoorde nie. Dit sal tot voordeel van alle rolspelers wees indien bogenoemde tabel (vgl. Tabel 3) sowel as die hoëfrekwensiewoordelyste van Aucamp (1932:79-90) en Fry en Fountokidis (1993:11-12), in die Foundations for Learning-dokument (DoE, 2008) opgeneem kan word. 

Die Nasionale Kurrikulumverklaring Graad R-9 (Skole) maak voorsiening vir die aanleer van hoëfrekwensiewoorde in Afrikaans Huistaal by Leeruitkoms 3: Lees en kyk, maar die verwysing is om die volgende redes onvoldoende:

· Daar word in die assesseringstandaard van Graad 1 bloot verwys na:  “herken sommige hoëfrekwensiewoorde soos die, ’n, ek, jou (DvO, 2002:38) en in die assessering​standaard van Graad 2:  “herken ‘n toenemende aantal hoëfrekwensiewoorde” (DvO, 2002:39). Geen verwysing van hoëfrekwensiewoorde is by die assesseringstandaarde van Graad 3 gevind nie. 
· Daar word nie voorsiening gemaak word vir ‘n lys van hoëfrekwensiewoorde wat in die Grondslagfase aangeleer kan word nie, ook nie die frekwensie waarteen hierdie woorde aangeleer behoort te word nie. 
Die volgende aanbevelings word voorgestel in terme van die assesseringstandaarde “herken sommige hoëfrekwensiewoorde” en “herken ‘n toenemende aantal hoëfrekwensiewoorde”:
· Dat die herkenning van hoëfrekwensiewoorde in die raamwerk van die Nasionale Kurrikulumverklaring Gr. R-9 (Skole), soos in die geval van Graad 1 en 2 ook by Graad 3 ingesluit moet word.

· Dat dat skole wat onderrig in Afrikaans bied die hoëfrekwensie​woordelys van Aucamp (1932:79-90) moet gebruik. Engelse skole kan baat by die woordelys van Fry en Fountokidis (1993:11-12). 
· Dat daar so spoedig moontlik hoëfrekwensie​woordelyste vir die ander nege landstale van Suid-Afrika saamgestel word.
· Dat daar aan onderwysers ‘n raamwerk (vgl. Tabel 3) voorsien sal word, wat voorskrifte verskaf oor die spesifieke frekwensie waarvolgens hoëfrekwensiewoorde in die verskillende grade en kwartale van die skooljaar (soos in Graad 1, 2 en 3) aangeleer behoort te word. 
Leemtes en aanbevelings ten opsigte van die assesseringstandaarde “Ontwikkel klankbewustheid” en “Lê klankkennis vas”

Daar behoort meer leiding aan onderwysers verskaf te word in terme van die aanleer van woordbou en kennis van klanke, diftonge en klanksamevloeiings in Graad 1, 2 en 3, daarom stel die navorser voor dat:

· Tabel 4 wat ‘n uiteensetting van die minimumvereistes vir die aanleer van woordbou en kennis van klanke in Graad 1 is; 

· Tabel 5 wat ‘n uiteensetting van minimumvereistes vir die aanleer van woordbou en kennis van klanke in Graad 2 is; en

· Tabel 6 wat ‘n uiteensetting van minimumvereistes vir die aanleer van woordbou en kennis van klanke in Graad 3 is;

nasionaal aan onderwysers wat Afrikaans Huistaal in die Grondslagfase onderrig, verskaf word.

Onderwysers behoort, soos aanbeveel deur Guskey (1986:6) en die Amerikaanse International Reading Association (2003), toegang te hê tot navorsingsgebaseerde praktyk soos dit voorkom in hierdie studie. Daarom moet onder​wysers die nodige opleiding kry wat hulle sal bemagtig om die aanleer van woordbou en kennis van klanke, diftonge en klanksamevloeiings suksesvol aan leerders in die Grond​slagfase te onderrig.

Dit in die belang van leerders se skolastiese ontwikkeling (gemeet aan lees en skryf) wees indien bogenoemde aanbevelings ook in die raamwerk van die Nasionale Kurrikulumverklaring Graad R-9 (Skole), Afrikaans Huistaal, Leeruitkoms 3: Lees en kyk geïmplementeer kan word. Dit behoort nie net onderwysers te bemagtig nie, maar kan waarskynlik ‘n bydrae lewer tot die nasionale probleem met betrekking tot swak leesprestasie.
	TABEL 4:
Voorgestelde uiteensetting van minimumvereistes vir die aanleer van woordbou en kennis van klanke vir leerders in Graad 1 deur (1993b: 9-19 — 9-20)

	· Eenlettergrepige woorde. 


· Geen klanksamevloeiings nie, bv. pr-, skr-.

· Klanke: die volgende klanke word aangeleer:

a, e, i, o, u, y

aa, ee, oo, uu

ie, ou, ui, oe, eu

· Gee tydens woordbou en klankwerk spesiale aandag aan woorde wat eindig op -f en -d.

· Die ooi en aai word informeel aangeleer, ter wille van herkenning, omdat dit dikwels voorkom.

	

	TABEL 5:
Voorgestelde uiteensetting van minimumvereistes vir die aanleer van woordbou en kennis van klanke vir leerders in Graad 2 deur Uys (2009:41-42)

	· Al die werk wat in Graad 1 gedoen is, word gedurende die eerste kwartaal hersien.

· Die volgende diftonge en klanksamestellings word aangeleer:


/ei/, /aai/, /ooi/, /oei/, /eeu/ 
(In eenlettergrepige woorde, bv.: /sein/, /raai/, /mooi/, /koei/, /leeu/)

· Klanksamevloeiings van twee konsonante aan die begin van woorde:


/br/, /dr/, /gr/, /kr/, /tr/, /vr/ 
(In eenlettergrepige woorde, bv.: /broer/, /draak/, /groen/, /krap/, /trap/, /vra/)


/bl/, /gl/, /kl/, /sl/ 
(In eenlettergrepige woorde, bv.: /blom/, /gly/, klap, slak)


/sk/, /sl/, /sm/, /sn/, /sp/, /st/, /sw/ 
(In eenlettergrepige woorde, bv.: /skop/, /slaap/, /smaak/, /sny/, /spat/, /stap/, /swem/).

· Klanksamevloeiings van drie konsonante aan die begin van woorde:


str, skr, spr 
(In eenlettergrepige woorde, bv.: stry, skraap, spruit)

· Klanksamevloeiings van twee konsonante aan die begin van woorde:


/br/, /dr/, /gr/, /kr/, /tr/, /vr/ 
(In eenlettergrepige woorde, bv.: /broer/, /draak/, /groen/, /krap/, /trap/, /vra/)

/bl/, /gl/, /kl/, /sl/ 
(In eenlettergrepige woorde, bv.: /blom/, /gly/, klap, slak)


/sk/, /sl/, /sm/, /sn/, /sp/, /st/, /sw/
(In eenlettergrepige woorde, bv.: /skop/, /slaap/, /smaak/, /sny/, /spat/, /stap/, /swem/).

· Klanksamevloeiings van drie konsonante aan die begin van woorde:


str , skr , spr  
(In eenlettergrepige woorde, bv.: stry, skraap, spruit)

· Klanksamevloeiings van twee konsonante aan die einde van woorde:


/rg/, /rk/, /lp/, /mp/, /rp/, /rs/, /ns/, /ld/, /lk/ 
· 
(In eenlettergrepige woorde, bv.: /berg/, /hark/, /tulp/, /kamp/, /dorp/, /kers/, /ons/ , /beeld/, /melk/).


	TABEL 6:
Voorgestelde uiteensetting van minimumvereistes vir die aanleer van woordbou en kennis van klanke vir leerders in Graad 3 deur Heyns (1993: 9-19 — 9-20)

	· Al die werk wat in Graad 1 en 2 bemeester is, word geïntegreerd hersien wanneer nuwe werk aangebied word.

· Lettername in plaas van klankname (gebruik nog klanke om woorde te dekodeer).

· Aanleer van die alfabet en alfabetiese rangskikking en die gebruik van die woordeboek.

· Woorde wat eindig op -lm, bv. skelm.

· Eenlettergrepige woorde waarvan die lang klanke in meervoud in ‘n oop lettergreep staan, bv. haas - hase; muur - mure; boom - bome.

· Meervoude van eenlettergrepige woorde wat ‘n verdubbeling van die slotmedeklinker neem, bv. bomme, sakke, toIle. 

· Verkleinwoorde waarin die slotmedeklinker verdubbel, bv. vissie, hokkie, takkie.

· Verkleiningsvorme met -ie, -tjie, -pie, -jie, bv. huisie, seuntjie, boompie, katjie.

· Eenvoudige kappie- en deeltekenwoorde, bv. Iê, seël, hoë (ook die woorde wat nie ‘n kappie of deelteken kry nie, bv. ster, dae, vlae).

· Woorde wat eindig op -ike en -ige, bv. heerlike, besige. 

· Name van die dae van die week en maande van die jaar. 

· Lettergreepverdeling: Oop en geslote lettergreepverdeling en die drie klinkergroepe.

� 	Woorde wat onmiddellik op waarneming herken behoort te word, sonder dat dit vir die leser nodig sal wees om die woord te analiseer.


� 	Woorde wat die meeste in die algemene lees-, skryf- en praattaal gebruik word.


� 	Die kort tydperke tydens lees, of ander visuele waarnemingstake, waartydens die oë op een punt (die fikseringspunt) gerig bly. (Plug et al., 1997:105.)


� 	Die meetinstrumente wat gebruik is, is gestandaardiseer en as geldig en betroubaar geklassifiseer deur die destydse Transvaalse Onderwysdepartement en die Universiteit van Kaapstad, maar is verouderd. Daar is die afgelope jare, so ver as wat vasgestel kon word, nie vordering gemaak ten opsigte van die ontwikkeling van meetinstrumente in Afrikaans vir leerders in die Grondslagfase nie. Die enigste meer resente toets (waarvan die skrywers bewus is) is die ESSI-Lees- en speltoets. Na ‘n telefoniese onderhoud met die opsteller van hierdie toets (dr. K.G.F Esterhuyse), is die skrywers van hierdie artikel mee�gedeel dat die ESSI-Lees- en speltoets nie die herkenning van hoëfrekwensiewoorde of leesbegrip toets nie (Esterhuyse, 2005). Alhoewel die ESSI-Lees- en speltoets meer resent is, was dit nie geldig vir hierdie navorsing nie.





�        In hierdie artikel word daar van die afkorting U.K.-gegradeerde leestoets verwys wat die afkorting is vir die Universiteit   


         van Kaapstad-gegradeerde leestoets.

